
СЎЗ БОШИ

Мустақил давлатлар ҳамдўстлиги (МДҲ) 1991 йилнинг декабр ойида ташкил топди. Унга Болтиқбўйи мамлакатларидан ташқари Россия Федерацияси, Укра-ина, Беларусь, Арманистон, Гру-зия, Озарбайжон, Марказий Осиёда – Тожикистон, Кирғи-зистон, Қозоғистон, Туркманистон, Ўз-бекистон аъзо бўлиб кирди. 

Қадимий тарих ва бой миллий ҳамда маданий анъаналар-га эга бўлган бу мамлакатлар халқларининг адабиёти ва уларда яратилган бадиий асарлар жаҳон адабиётининг дурдоналарини ташкил қилади. Уларнинг энг саралари А.М.Горький ташкил қилган 200 жилдли ”Жаҳон адабиёти кутубхонаси” мажмуасида чоп этилган. Бу адабиётлар анъанавий тарзда уюштириб турилган республикалараро ҳафталиклар ва ўн кунликлар ҳамда машҳур адабиёт намояндаларининг таваллуд кунларига бағишланган тадбирлар муносабати билан бир-бирларининг асарларини таржима қилиб, ўзаро озиқланди ва таъсирланди. Ижтимоий ҳаётнинг бошқа соҳаларидаги каби, энг аввало, адабиёт оламида глобаллашув жараёни юз берди. Адабиётлар маҳдудлик иллатларидан ҳоли бўлиб, ўрталаридаги сунъий ва табиий тўсиқларни ҳам бартараф эта олди. Жаҳон адабиёти тизимида дунё халқлари маданияти бисотидаги ёзма ҳамда оғзаки адабий қадриятларни қиёсий-типологик тарзда тадқиқ этувчи адабиётлараро муштараклик деган фавқулодда бой ва таъсирчан тушунча пайдо бўлди. Махсус институтлар ва илмий тадқиқотчилик йўналишлари уни ўрганишда фаоллик кўрсатмоқдалар. Айниқса, Братиславадаги Словакия Фанлар академиясининг Жаҳон адабиёти институти (бу ердаги Диониз Дюришин асослаган илмий муҳит), Россия Фанлар академиясининг Жаҳон адабиёти институти, Болқоншунослик институти, М.Горький номидаги Адабиёт институти, Ўзбекистон Республикаси Фанлар академиясининг Алишер Навоий номидаги Адабиёт институти ва бошқа илмий муассасаларнинг фаолиятини алоҳида таъкидлаш лозим.

Ўрганилажак ушбу  курсда МДҲ халқлари адабий бисотидаги ўчмас из қолдирган буюк қалам соҳибларининг ижодий таржимаи ҳоли, уларнинг машҳур асарлари ҳақида гап боради. Адабиёт мухлисига маънавий озиқ берувчи бадиий қадриятлар таҳлилга тортилади, улар қиёсий-чоғиштирма ва типологик йўсинда ўрганилади. Мустақил ва танқидий фикрлаш малакаларини янада такомиллаштирилади. Далилланган эссе ёзиш, ақлий “ҳужум” каби янги педагогик технологиялар тамойиллари, ўқитишнинг энг самарали шакллари – аниқлик ва пухталик, ижобий хулосаларга эришиш, танқид қилмаслик, фикрни маъноли ва қисқа ифодалаш, суҳбат ёки баҳс-дебат чоғида бир-бирининг гапини бўлмаслик, сўзга чиқиш ва фикр билдиришда ихтиёрийлик, бағрикенглик, сўзловчи шахсиятини ҳурмат қилиш, унинг нутқидаги нуқсон ёки фикрлаш тарзидаги камчиликларни очиқ ошкор қилмаслик, яъни сир сақлай билиш, бир хиллиликдан қочиш, матндаги вазиятни баҳолаш, таҳлил қилиш, қарама-қарши нуқтаи назар билдириш ва уни ҳимоя қилиш, масала юзасидан қисқача дебат-баҳс ўтказишга ундаш каби интерфаол услубларга амал қилиш ва уларни ҳаётга татбиқ этиш бизнинг ягона мақсадимиздир.
Мустақил фикрловчи ўқувчи шундай шахс турики, у доим изланувчи бўлади, ўз устида тинмай ишлайди, баҳс-мунозарани жуда ёқтиради, турғунлик кайфияти, эскича яшаш, ўқиш ва фикрлаш тарзи унга мутлақо ёт. У ташаббускор, некбин, доим олдинга интилувчан бўлади. Бугунги ҳеч кимга тобе бўлмаган мустақил ҳаётимизда, янги демократик жамият қуриш жараёнида худди шундай ўқувчи керак. Бундай ўқувчининг мураббийси ва устози эса ўз соҳасининг ҳақиқий устаси, миришкори бўлмоғи зарур. 

Ўқитишнинг самарадорлиги тўғрисида гапириб, К.Д.Ушинский таъкидлаган эди: “Ўқувчи бирон идиш эмаски, уни тўлдириш керак бўлса. У – машъала. Уни ёндириш керак, холос”. Бу ерда идиш ўқитишнинг анъанавий шаклини ифодаласа, тасаввуримиздаги қўл (ёзиш белгиси), қулоқ (эшитиш), кўз (кўриш), юрак (ҳис этиш), мия (ахборотни ўзлаштириши) билим олишнинг фаол йўсинини билдиради. Анъанавий дарсларимиз монолог тарзида ўтилган бўлса – яъни бир киши, яъни ўқитувчи гапиради, ўқувчи тинглайди; ёки ўқувчи гапиради, бошқа ўқувчилар фақат тинглайдилар – бу жараён ўқувчиларнинг фаол иштирокини назарда тутмайди. Таълимнинг янги, энг маъқул тури ўқувчи калласининг ишлаши, юрагининг ҳис этиши, кўзи билан кўриши, қулоғи билан эшитиши, қўли билан ёзиши ва имо-ишора қилишини кўзлайди. Бунда диалог ва мунозара тамойиллари икки ва кўп томонлама ўзаро мулоқот шакли тарзида намоён бўлади. Мутахассисларнинг ҳисобига кўра, одамлар фақат эшитганда 100 фоиз ахборотнинг атиги 10-20 фоизинигина хотирасига жойлашга улгуради, маълумотни кўрганда эса 30 дан 50 фоизгача, кўриб-эшитиб, ёзиб, таҳлил қилиб, дарсда мудрамай, фаол қатнашиб ўтирганда, ўқитувчи берган ахборотнинг 60 дан 90 фоизигача ўзлаштириб олади. Бу тажрибада синаб кўрилган натижа кўрсаткичи.

“Буюк муаллим” деган шарафли унвон соҳиби Конфуций бу амалларни 1500 йил аввал таърифлаб, “Эшитганим ёдимдан чиқади, кўрганим ёдимда қолади, ёзганим ва таҳлилим менга тушунтиради”, – деган эди.

Янги педагогик технологиялар талабларига жавоб берадиган бу услублар яратилаётган қўлланмада илк бор синаб кўрилади.

1. УКРАИН АДАБИЁТИ

Бу адабиёт шарқий славян халқлари (рус, белорус) адабиёти гуруҳига киради. У қадимги рус адабиёти заминида шаклланди ва ривожланди. XI-XII асрлардаёқ  жуда бой оғзаки ижод асарларига ва ёзма ёдгорликларга эга бўлган қадимги рус адабиёти украин адабиёти ривожига кучли таъсир этди. Украин шоирлари Т.Шевченко, И.Франко, С.Руданский, П.Мирний ҳамда М.Рильский ва Н.Забилаларнинг хусусан “Игорь жангномаси”га бўлган қизиқишлари жуда кучли эди. Улар бу ажойиб адабий ёдгорликни украин тилига таржима қилдилар.

Украин адабиётининг энг  қадимги намуналари халқ оғзаки ижоди шаклида яратилган бўлиб, кўпроқ антифеодал ва антикрепостнойлик хусусиятига эга эди. Халқ яратган қўшиқ, эртак, дума (катта хажмдаги эпик ва лиро-эпик асарлар), латифа ва ривоятларда меҳнаткаш омманинг асрлар давомидаги орзу-умидлари, чет эл босқинчиларига қарши олиб борган курашлари, жумладан 1648-1654 йилларда кенг қулоч ёйган халқ озодлик кураши, 1812 йил Ватан уруши воқеалари ўз аксини топган.

Украин халқининг 1648-1654 йилларда поляк панларига қарши олиб борган озодлик курашлари Украинанинг Россияга қўшилиши билан якунланди. Икки халқнинг қўшилиши ”Казак йилномалари” ва мемуар асарларда акс этди. Рус ва украин адабиётлари ўртасидаги дўстона муносабатлар шу вақтдан бошлаб Яна ҳам авж олди. Э.Славинецкий, С.Полоцкий, Ф.Прокопович сингари украин шоирлари Москвага кўчиб бордилар. Улар ўз асарларида жамиятдаги ижтимоий қарама-қаршиликларни акс эттирдилар; янги адабий жанрлар ва шаклларни ривожлантиришга салмоқли ҳисса қўшдилар. 

Григорий Сковорода – XVIII аср украин адабиётининг улкан арбоби. У ўз замонасининг илғор ўқимишли кишиси ва файласуфи ҳукмрон доиралар учун хизмат қилишдан бош тортди, аксинча, мавжуд ижтимоий тузумни қаттиқ қоралади. Халқ унинг ҳаёти ва панларга қарши олиб борган кураши тўғрисида ҳар хил ривоятлар тўқиди. Сковорода сатирик шоир ва файласуф сифатида XVIII аср рус маърифатпарварлари  (А.П.Сумароков, Д.И.Фонвизин, Г.Р.Державин, А.Н.Радишчев, И.А.Крилов, Н.М.Карамзин) га яқин турар эди. Унинг ижодида буюк рус олими ва шоири М.В.Ломоносов, сатира усталари Новиков, Кантемир ва Фонвизин каби ёзувчилар ижодига хос мотивлар кўп эди. Чунончи, Сковорода ҳам улар сингари ўз ижодида инсон тарбияси масаласига катта эътибор берди.
Сковорода XIX аср украин адабиётида кенг тараққий этган масал жанрини бошлаб берди.  

XVIII аср охири, XIX асрнинг бошларида яшаб ижод этган Котляревский ижодида 1812 йил Ватан уруши мавзуи катта ўрин эгаллади. 1825 йил воқеалар  арафасида Котляревский ўзининг ”Энеида” достони ва “Наталка-Полтавка” пьесаларини нашр эттирди. “Энеида” достони қадимги юнон шоири Вергилийнинг “Энеида” достонига ўхшатма бўлишига қарамасдан, бадиий юксак ва оригинал асардир. Бу достон ўзининг образли ва жонли халқчил тили, ўткир сатираси, хушчақчақ юмори ва воқеликни реалистик акс эттириши билан кўп тақлидик асарлардан тубдан фарқ қилади. Чунки Котляревский антик адабиётдан олинган сюжетга воқеликдан танлаб олинган ёрқин ва жонли образларни сингдирди, шу йўл билан крепостнойлик тузумини сатира остига олди, ижтимоий тенгсизликни қоралади ва ўзининг прогрессив гуманистик қарашларини ифодалади. Бироқ у крепостнойлик тузуми ва самодержавияни йўқ қилиш зарур деган инқилобий хулосалар чиқариш даражасига кўтарила олмади.

И.П.Котляревскийнинг замондошлари Г.Ф.Квитка-Основьяненко, С.С.Гулак-Артемовский ва Е.Н.Гребёнка биринчи украин масалчилари сифатида танилдилар.

XIX асрнинг биринчи чораги янги украин адабиётининг шаклланиш даври эди. Бу давр украин адабиёти эзилган халқнинг инқилобий талабларини ўзининг ажойиб бадиий асарлари орқали катта ижтимоий кучга айлантирган Тарас Шевченконинг адабиёт майдонига кириб келиши билан якунланди.

Т.Г.Шевченконинг гениал ижоди украин адабиётининг ёрқин саҳифаларидан бирини ташкил этади. Шевченко янги украин адабиётининг асосчиси ва ундаги демократик йўналишнинг тўнғич куйчиси эди. Унинг дунёқараши ва ижоди Россиядаги меҳнаткаш халқнинг озодлик ҳаракати, декабристлар ва рус революцион-демократларининг таъсири остида шаклланди. Буюк рус танқидчиси Н.А.Добролюбов таъбири билан  айтганда, “Шевченко суяк-суяги билан халқ шоири эди”. У буюк ватанпарвар сифатида чоризмни ёқтирмас ва рус революционерлари билан ёнма-ён туриб, украин халқини ва бошқа қардош халқларни самодержавие ҳамда крепостнойлик исканжасидан қутқариш учун кураш олиб борар эди. Шевченко халқни озод қилишнинг бирдан-бир йўли рус халқи билан бошқа славян халқлари бирдамлигини мустаҳкамлашдир, деб тарғиб қилди.

”Катерина” достонида Т.Шевченко воқеликни тўла реалистик акс эттиришга эришди. Панларнинг ахлоқий тубанлигини аёвсиз фош этиш бу асарнинг асосий ғоясидир. ”Гайдамаклар” поэмасида 1768 йилда поляк панларига қарши кўтарилган деҳқонлаор қўзғолони тасвирланган. “Уч йил” номли шеърлар тўпламида ҳам крепостнойлик тузумини фош қилиш ва деҳқонлар қўзғолонига даъват этиш тенденцияси кучли. “Туш” достони ҳам бошдан-оёқ кўтаринки инқилобий руҳ билан суғорилган асар.

1847 йилда Т.Шевченко ўзининг революцион-демократик руҳдаги асарлар учун қамоққа олинди. Николай I нинг шахсий буйрйғи билан у солдатликка юборилиб, ёзиш ва расм чизиш ҳуқуқидан маҳрум этилади. Лекин барибир шоир узоқ сургунда ҳам ўзининг революцион фаолиятини тўхтатмайди. Сургунликнинг қаттиқ тартибларига қарамасдан, шоир ”Казематда” шеърлар туркумини,  “Варнак” поэмасини, “Хизматкор хотин”, “Музикант”, “Рассом”, “Эгизак” сингари қиссаларини яратди. Самодержавиени аёвсиз фош қилиш ва халқларнинг озодлигига ишонч кўзи билан қараш – бу асарларнинг умумий ғоявий мазмуни ана шу.

Т.Шевченконинг янги украин адабиётидаги буюк ролини Пушкиннинг рус адабиётидаги, Мицкевичнинг поляк адабиётидаги, Гётенинг немис адабиётидаги ғоят катта хизматлари билан тенглаштириш мумкин. М.Горькийнинг ибораси билан айтганда, “Шевченко, Пушкин, Мицкевичлар меҳнаткаш халқ руҳини чуқур ва зўр бадиий куч билан ифодалай олган кишилар эдилар”.

XIX асрнинг 50-60-йиллар украин адабиётида танқидий реализмнинг йирик вакили сифатида Марко Вовчок (Мария Александровна Вилинская)   кўринди. Бу буюк украин ёзувчисининг ғоявий, ижодий камолотида унинг Н.А.Добролюбов, А.И.Герцен, Н.П.Огарев ва Т.Г.Шевченко каби буюк революционерлар билан бўлган дўстлиги ғоят муҳим роль ўйнади.

Марко Вовчокнинг ижодига Н.Г.Чернишевский, буюк украин шоири И.Франколар юксак баҳо берганлар. Уларнинг қайд этишларича, М.Вовчок украин прозасида  крепостнойлик тузумини фош қилувчи ҳикоя ва повестларнинг энг яхши намуналарини яратган ёзувчи эди. Унинг ижоди халқчиллик ва танқидий реализм принципларига асосланган.

XIX асрнинг иккинчи ярмида И.Франко, П.Мирний, П.Грабовский ва Л.Украинкаларнинг ижоди кенг қулоч ёйди. Уларнинг барча асарлари эксплуататорлик тузуми ва самодержавиега қарши кураш руҳи билан суғорилган.

И.Франко буюк шоир адабий Шевченко мактабида тарбияланди. 1887 йили босилиб чиққан “Чўққилар ва тубанликлар” тўпламига кирган шеърларида И.Франко меҳнаткаш халқ орасидан етигшиб чиққан, метин иродали революционер образини чизди. У биринчи бўлиб украин шеъриятида ишчи образини яратди. “Веснянка” шеърлар цикли ўзининг ғоявий-бадиий юксаклиги билан катта аҳамиятга эга. Бу туркумдаги шеърларида, масалан, ”Қуёш қизитмоқда”, “Гулдирамоқда” шеърларида И.Франко қуёш, шамол, момақалдироқ сингари мажозий образлар (Чўлпон, Фитратлар билан қиёс) ёрдамида ижтимоий ҳаётда юз бераётган туб ўзгаришларни тасвирлади.

И.Франконинг машҳур достонларидан яна бири “Мусо” (“Моисей”) 1905 йил революцион воқеалари таъсирида юзага келган асар. Бу асарнинг негизида Мусо тўғрисидаги бир диний ривоят ётади. Франконинг поэтик маҳорати шундаки, у диний ривоятдан халқ билан йўлбошчи ўртасидаги муносабатларни тўғри оча олган.
И.Франко ўзининг ёзувчилик, таржимонлик, танқидчилик адабиётшунослик, фольклористлик ва тилшунослик фаолияти билан фақат украин адабиётида эмас, балки рус, поляк. Чех, болгар ва француз адабиётларида ҳам шуҳрат қозонди.

Леся Украинканинг ижодий фаолияти Россияда революцион-озодлик ҳаракати авж олган вақтга тўғри келди. Унинг лирикасининг бош мавзуси –Ватанга муҳаббат. Унинг тасвири ва талқинида Ватанга муҳаббат душманга нафратдан иборат. Шоира ўз достонларида тарихий ва замонавий масалаларни кўтариб чиқади. Масалан, халқ қўзғолони мавзуси “Роберт Брюс” поэмасида дадил кўтарилган бўлса, “Қадимги эртак” достонида ўрта аср воқеалари ҳикоя қилиниб, ўз озодлиги ва мустақиллиги учун курашган шоир образи гавдалантирилада.                                               

Ҳуррият ва миллий озодлик учун кураш масаласи Л.Украинка саҳна асарларида ҳам марказий ўрин тутади. Бу жиҳатдан унинг ”Кассандра”, “Катакомбаларда”, “Ўрмон қўшиғи” каби пъесалари диққатни ўзига жалб қилади.

XX асрнинг биринчи чорагида юзага келган янги украин адабиёти янги ижтимоий тузум шароитида рус, украин ва бошқа қардош халқлар классик адабиётларининг энг яхши анъаналари таъсирида шаклланди ват обора ривожланиб борди. Шу даврларда П.Тичина, М.Рильский, И.Кочерга, И.Ле, Ю.Яновский каби навқирон ижодкорлар етишиб чиқди.

Фашистлар Германияси билан уруш йилларида украин ёзувчиларининг ҳикоя, очерк ва романларида Ватан мудофааси етакчи мавзу бўлди. Уларнинг асарларида Қизил Армия жангчиларининг кўрсатган жасорати, турли миллатларга мансуб халқларнинг фронт ва фронт орқасидаги биродарлик ва дўстлик ҳис-туйғулари тараннум этилди. Уруш даври воқеаларини кенг миқёсда тасвирловчи  ”Украина қони” (В.Собко), “Улар ўтолмадилар” (Ю.Смолич), “Профессор буйко” (Я.Баш), “Ҳаётнинг қадри” (В.Козаченко) каби роман ва қиссаларда, “Партизан ўлкаси”, “Партизан генерали Руднев” (А.Шиян ва П.Воронько) очерклар тўпламларида душман вақтинча босиб олган ҳудудларда қизиб кетган партизанлик ҳаракатлари ҳақида ҳикоя қилинди.

Украин шоирлари П.Тичина, М.Бажан, А.Малишко, Л.Первомайский, В.Сосюра, И.Гончаренколарнинг ватанпарварлик руҳи билан суғорилган жанговар шеърлари уруш йилларида ватан буйлаб янгради, жангчиларнинг қаҳрамонлиги улуғланиб, тинчликсевар халқларнинг ёвуз душманга нисбатан туганмас ғазаб-нафрати ифодаланди.

60-70- ва ундан кейинги давр украин адабиёти тараққиётида ҳамма асосий жанрларнинг жадал ривожланиши ва янги-янги насрий, шеърий ва драматик асарларнинг пайдо бўлиши билан характерланди. Бу йилларда тобора халқ ҳаёти билан мустаҳкам алоқада бўла борган украин ёзувчилари қалами остидан чиққан турли-туман долзарб мавзуларда ёзилган романлар, повестлар, ҳикоя ва очерклар, достон ва шеърий туркумлар, драматургия ва кинодраматургия асарлари китобхонлар ва томошабинлар қалбига йўл топди. Кўп украин шоир ва ёзувчилар юксак давлат мукофотлари совриндорлари бўлишди, Меҳнат қаҳрамони  унвонларига сазовор бўлдилар.

Бу мавзу бўйича гап борганда адабий алоқалар ҳақида гапирмай бўлмайди.

Украин ва ўзбек (рус, қирғиз, қозоқ ва б.) халқлари ўртасидаги адабий алоқалар, асосан, Туркистоннинг Россияга қўшиб олинишидан сўнг бошланди. Ўзбеклар дастлаб ўша вақтларда Орол денгизи бўйида сургунда яшаган Т.Шевченко ижоди билан танишдилар.  Ўзбекистон тобора қардош украин шоирларининг иккинчи ватанига айлана борди. Ҳ.Олимжон, Уйғун, Шайхзода, Амин Умарий ва Ҳасан Пўлат ва кўпгина шоирлар таржимасида Т.Шевченконинг “Қўбизчи” тўплами, А.Қаҳҳор таржимасида И.Ленинг “Тоғ оралиқлари” романи, Ҳ.Олимжон таржимасида А.Корнейчукнинг “Платон Кречет” пьесалари ўзбек китобхон ва томошабинларига тақдим этилди. Бу асарларнинг аксарияти ўзбек тилига қайта-қайта таржима қилиниб, бир неча марта нашр этилди.

Уруш йилларида украин ва ўзбек халқларининг дўстлиги янада мустаҳкамланди. Ўзбек жангчилари Украинани фашист босқинчиларидан ҳимоя қилишда жонларини аямадилар.

Ўша йилларда Украинадан Ўзбекистонга келган кўпгина фан ва маданият арбобларининг республика маданий ҳаётида фаол иштирок этиши, ёзувчи ва санъат ходимларининг ўзаро тажриба алмашишлари, бир адабиётнинг иккинчи адабиёт учун ижодий мактаб вазифасини ўтаганлиги уларнинг ҳар бирининг янада тараққий этишига сабаб бўлди.

М.Бажан, М.Терешченко ва бошқа йирик украин ёзувчилари ўзларининг янги асарларини Ўзбекистонда ижод этдилар. Ўз ишини уруш йиллари Тошкентда давом эттирган И.Франко номидагиАкадемик давлат драмтеатри томошабинларни “Ўғирланган бахт” (И.Франко), “Маруся Босулавка” (Т.Шевченко) ва “Украина чўлларида” (А.Корнейчук) пьесалари асосида яратилган ажойиб спектакллар билан таништирди.

Ўзбек адабиёти ва санъати ходимлари билан укрин адабиёти ва санъати усталари ўртасидаги ижодий ҳамкорлик жуда яхши самаралар берди. Муқимий номидаги музикали драма театри Миртемир таржимасижа И.Котляревскийнинг ”Наталка-Полтавка” асарини, Наманган театри “Запопрожьелик Дунай ортида” пьесаларини саҳналаштирди.

Ўзбек ёзувчилари украин касбдошларининг ”Ғазабли Украина” шеърлар китобини, А.Ильченконинг “Қалб хотираси”, О.Иваненконинг “Тезда қуёш чиқажак” номли ҳикоя ва очерклар тўпламларини ўзбек тилига таржима қилиб, нашр эттирдилар. В.Василевскаянинг А.Қаҳҳор таржимасида босилиб чиққан “Камалак” қиссаси, А.Корнейчукнинг “Фронт” пьесаси немис фашистларига қарши курашда ўткир ғоявий қурол вазифасини ўтади.

Урушдан кейинги даврда укрин ва ўзбек халқлари, украин ва ўзбек адабиётлари ўртасидаги ўзаро дўстлик алоқалари янада мустаҳкамланди. Маданий-адабий алоқалар кучайиб, ҳар иккала халқ ёзувчилари бир-бирлари билан ижодий мавзуларда фикрлашиб турдилар. Чунончи, ўзбек ёзувчиларидан Ойбек, Ғ.Ғулом, Уйғун, К.Яшин, А.Қаҳҳор, Ш.Рашидов ва Зулфияларнинг украин ёзувчилари П.Тичина, А.Корнейчук, М.Бажан, М.Терешченко, И.Ле ва бошқа кўпгина ёзувчилар билан дўстона муносабатлари фикримизнинг ёрқин далили бўла олади.

Ўзбекистонда урушдан кейинги йилларда, айниқса, бугунги кунда қардош халқлар адабиётидан, айниқса, рус ва украин ёзувчиларининг асарларидан қилинган таржималарнинг сони ортди, сифати яхшиланди. Ўз навбатида украин халқи ҳам рус тилида ва ўз она тилида ўзбек адабиёти асарларини севиб ўқимоқда. Алишер Навоийнинг ”Фарҳод ва Ширин” достони (М.Бажан таржимаси), Муқимий, Фурқат, Ҳамза, Ғафур Ғулом, Ҳамид Олимжон, Шайхзода, Уйғун, Зулфия ва Миртемирларнинг шеърий асарлари, Ойбекнинг “Навоий”, Ш.Рашидовнинг  “Ғолиблар” каби роман ва қиссалари украин тилига таржима қилиниб нашр эттирилди.

Украин ва ўзбек адабиётлари ўртасидаги ижодий ҳамкорлик ва яқинлик яна шунда кўринадики,  украин адиблари ўз китобларида Ўзбекистон ва ўзбек халқи фарзандлари образларини зўр маҳорат билан яратган, ўз асарларининг бош қаҳрамонлари қилиб ўзбек йигит-қизларини танлаган бўлсалар, ўзбек ёзувчилари ҳам қаҳрамон укрваинага мадҳ ўқидилар. Украин шири М.Терешченконинг ”Навоийга офарин”, “Адабий дўстлик” шеърлари, шоир Уйғуннинг “Украина еллари” достони, Ҳамид Олимжоннинг “Роксананинг кўз ёшлари” балладаси, Комитл Яшиннинг “Ўлим босқинчиларга” ва Яков Башнинг “Профессор Буйко” пьесалари, И.Ленинг “Тоғ оралиқлари” романи, А.Қаҳҳорнинг “Олтин юлдуз қиссаси” украин ва ўзбек халқлари ўртасидаги ана шундай бузилмас дўстликни тараннум этувчи бадиий асарлар жумласига киради.

ТОПШИРИҚ. Қуйидаги шеърларнинг ғоявий мазмуни, бадиий тасвир воситалари, лингвистик-услубий  хусусиятларини таҳлил  қилинг.

Т.ШЕВЧЕНКО
Васият

Ўлсам менинг жасадим
Украинага кўмилсин;

Қабрим у кенг даланинг

Энг ўртасида бўлсин.

Поении йўқ она ер

Ва зангори Днепр

Кўриниб турсин менга,

Вағиллаб оққан дарё

Билиниб турсин менга!

Душман қонини дарё

Ювиб оқизган замон, 
Элим топган кун омон.
Қўзғаларман қабримдан.

Чиқиб олай даргоҳга

Худога топинарман.

Келмай туриб ўша кун,

Худо йўқдир мен учун!

Кўминг-у қўзғанг исён,

Кишанлар кул-кул бўлсин,

Эрк жангида душманнинг
Қора қони тўкилсин.

Сўнг улуғ оилада

Бошлангиз эркин ҳаёт,

Секингина мени ҳам 

Ёд этиб қилингиз шод. (1845)  

ЛЕСЯ УКРАИНКА

Умид

Бахтим қаро экан, толеим нигун,

Ёлғиз умид билан яшайман бугун:

Умидим – бир кўрсам Украинамни,

Диёрим – мунисим, жоним онамни.

Зангор Днепрга бир боқар бўлсам,

Армоним йўқ эди сўнг майли, ўлсам.

Қиру адирларда юрсайдим яна,

Тошқин ўйларимни сурсайдим яна...

Бахтим қаро экан, толеим нигун,

Фақат умид билан яшайман бугун  (1880)

                    2. БЕЛОРУС АДАБИЁТИ

Белорус халқининг тарихи рус ва украинлар тарихи билан чамбарчас боғлиқ. У кўп асрлар давомида санъат-адабиёт соҳасида бой ва хилма-хил адабий-маданий меросга эга бўлди. Белорус адабиёти ўз тараққиётида халқнинг ҳаёти, маданияти, тили ва миллий хусусиятларини акс эттириб, узоқ тарихий йўлни босиб ўтди. Унинг илк намуналари халқ оғзаки ижоди маҳсули шаклида пайдо бўлди. Жуда кўп белорус эртаклари, афсона ва ривоятлари. Лирик ва тарихий қўшиқлари, мақол ва ҳикматли сўзларида меҳнаткаш халқнинг ҳаёти, унинг орзу-умидлари ўз аксини топди. Белорус фольклорида халқнинг ўз озодлиги ва мустақиллиги учун олиб борган кураши ва рус халқига бўлган муҳаббат ва садоқати ҳам ифодаланади. Бу асарлар эксплуататор синфларга, крепостнойлик тузумига ғазаб, нафрат ҳисси билан. Хушчақчақлик, оптимизм ва озодликка интилиш руҳи билан тўлиб-тошган. Уларда ватаннинг ҳимоячилари. Қаҳрамонлар мадҳ этилиб, ёрқин келажак сари интилиш ғоялари илгари сурилган. Белорус фольклорида панлар, савдогарлар, поплар, умуман, эксплуататор доираларни аёвсиз фош этувчи ҳажвий эртаклар катта ўрин тутади. Белорус халқ шеърияти юксак ҳоявий мазмун билан суғорилган ва бадиий хусусиятларга бой.

Белорус адабиётининг ибтидоси Киев Русининг маданияти, ёзма адабиёти ва фольклорига бориб тақалади. Чунки у вақтларда рус, украин ва белорус халқларининг ота-боболари бир хил тилда сўзлар эдилар. 
XI-XII асрларда Киев Русида яшаган халқларнинг ёзма адабиёти ҳийла тараққий этди. Қадимги Рус адабиётининг бир қанча асарлари ҳозирги Белорусь тупроғида яратилди. Белоруссиянинг Полоцк ва Туров шаҳарларида черков адабиёти ва дунёвий адабиётлар кўчирилди, йилномалар тузилди.

Георгий Скорина XVI асрнинг биринчи ярмида яшаб ижод қилган адиб, олим, таржимон, ношир. Белоруссиядан китоб нашр қилишни бошлаб берди. Белорус халқ жонли тили асосида белорус адабий тилини асослашга киришди. Унинг ватанпарварлик ҳисси билан тўлиб тошган ноширлик ва маърифатпарварлик фаолияти белорус адабиётининг бундан кейинги тараққиётида сезиларли из қолдирди.

Белорус прогрессив адабиётининг XVI  охири, XVII аср бошларида яшаб ижод этган йирик вакиллари Симон Будний, Василий Тяпинский, Стефан Зизаний, Афанасий Филиппович, Леонтий Карпович, Симеон Полоцкий белорус халқи манфаатларини ифодалаб, феодал католик зуғумига қарши кураш олиб бордилар. Улар рус халқи билан белорус халқининг бирлашишларини ёқлаб чиқдилар.

1697 йилда Польша сейми белорус тилида китоб нашр эттириш ҳамда суд, мактаб ва муассасаларда белорус тилида иш олиб боришни ман этди.

Шу пайтларда авжга чиққан католик реакция белорус адабиёти, маданияти тараққиётига салбий таъсир кўрсатди. Ёзма адабиёт инқирозга юз тутди: муаллифи номаълум бўлган айрим шеърлар, интермедиялар яратилди, холос.

Бу даврда поэтик ижод, асосан фольклор шаклида ривожланди. Феодал ва миллий зулм кучайган бир шароитда халқ шеърияти меҳнаткаш омманинг орзу-интилишларини ифодаловчи бирдан-бир восита бўлиб қолди. Бу шеърият янги белорус адабиёти тараққиётига кучли таъсир кўрсатди.

XVIII аср  охирларида Белоруссиянинг Россияга қўшилиши буюк тарихий воқеа бўлди. Бу қўшилиш белорус халқига рус маданиятидан баҳраманд бўлиш имконини берд ива XIX аср бошларида янги белорус адабиётининг шаклланишига туртки бўлиб хизмат қилди.

Тўғри, Белоруссия Россияга қўшилгандан кейин ҳам чор ҳукуматининг босқинчилик сиёсати белорус адабиёти тараққиётига тўсқинлик қилди. Бироқ, рус революцион ҳаракати ва демократик маданияти белорус адабиётига суянчиқ бўлди. Шунинг учун Белоруссия Россияга қўшилгандан кейин ҳам чор ҳукуматининг халққа қаттиқ зулм қилаверганига қарамай, белорус адабиёти турғун ҳолатдан қутула бошлади. XIX асрнинг 20-30-йилларида адабий ҳаракатда жонланиш сезилди. 

Бу давр адабиёти асосан аноним характердаги адабиётдир. У халқ оғзаки ижодига яқин турарди. Унинг асосий жанрлари, сатирик поэмалардан ташқари,  айтишмалар, ҳажвий шеърлар, тарихий ва маросим қўшиқларидан иборат бўлган. “Даниилнинг Стефан билан суҳбати”, “Паннинг деҳқон билан суҳбати”, “Ҳақиқат” сингари аноним асарларда деҳқонлар кайфияти, уларнинг крепостной тузумга қаршилиги ифодаланган.

60-йилларда Россияда бошланган революцион кўтарилиш Белоруссиядаги адабий-ижтимоий қарашларга ҳам ижобий таъсир қилди. В.Г.Белинский, А.И.Герцен, Н.Г.Чернишевскийларнинг илғор революцион ғоялари белорус халқининг энг яхши вакилларини уйғотди. 

1863 йил деҳқонлар қўзғолонининг йўлбошчиси К.Калиновский белорус демократик публицистиканинг асосчиси  бўлди. 
Франшик Казимирович Богушевич “Белорус найи”, “Белорус камони” достонларида деҳқонларнинг самодержавие ва помешчикларга қарши норозилигини ифодалади. У белорус адабиётида танқидий реализм методига асос солди. У ўз ижодига хос гражданлик пафоси, ўткир демократик ғоялари, реализм ва халқчиллиги билан XX аср илғор белорус адабиётининг шаклланишига замин ҳозирлади. Богушевич белорус адабиётини сатирик шеър, баллада, ҳикояга ўхшаш янги поэтик жанрлар билан бойитди. Белорус шеъриятининг такомили ва адабий тил тараққиёти учун курашди.

1905 йил революцияси Янка Купала, Якуб Колас, Алоиза Тётка, Максим Богданович сингари белорус демократ ёзувчиларининг адабий ижод майдонига қадам қўйишларини таъминлади. Бу даврда Я.Купала, Я.Колас белорус адабиётидаги революцион-демократик йўналиш бошида туриб, реалистик, халқчил адабиётни ривожлантирдилар.

XX аср бошларидаги тарихий шароит илғор белорус адабиётининг мақсад ва вазифаларини белгилаб берди. Революцион-демократ ёзувчилар ўз ижодларида ижтимоий тараққиётнинг муҳим масалаларини. Жумладан аграр ва миллий масалани акс эттирдилар.

Ёш белорус адабиётига М.Горький ижодининг таъсири яққол сезилди. Чунки Горький прогрессив белорус шоирлари ижодини зўр қизиқиш билан кузатар, ўрни келганда, уларга яқиндан ёрдам берар эди. У украин ёзувчиси Коцюбинскийга ёзган хатида белорус шоирлари Янка Купала ва Якуб Колас шеърларига юксак баҳо берган эди. Улар ҳам кейинчалик Горькийни ўзларининг устози деб олганлар. 

Я.Купала ва Я.Колас рус классик адабиётининг эстеттк принципларига амал қилиб, адабиётни халққа, жамиятнинг илғор кучларига хизмат эттириш учун курашдилар. Улар ҳозирги белорус адабий тили нормаларини ишлаб чиқдилар, бадиий ижоддда миллий тил бойлигидан баракали фойдаланиш намунасини кўрсатдилар. Я.Купала ватанга бўлган садоқатини ифодаловчи мазмундор шеърларини эълон қилди. “Игорь жангномаси”ни белорус тилига таржима қилди.

20-йиллар белорус адабиётида сиёсий сатира жанри ҳам тараққий этди. Ҳажвий шеър ва фельетонларда немис, инглиз ва америкаликлар ёрдамига катта умид боғлаган маҳаллий бойлар, помешчиклар масхара қилинди. 1923 йилда белорус ёшларининг газета-журналлар нашр этиш ҳуқуқига эга бўлган “Молодняк” номли оммавий-адабий уюшмаси тузилди. 1928 йилда бу уюшма асосида Белоруссия ёзувчилар уюшмаси ташкил топди.

1941-45 йилларда белорус адабиёти халқнинг орзу-истаклари. Ватанга садоқати, душман устидан ғалаба қозонишга бўлган ирода ва ишончини ҳаққоний ёритди. Урушнинг биринчи кунлариданоқ, белорус ёзувчилари найза ва сўз, ўқ ва қалам билан қуролланиб, ёвуз душманга қарши курашга қўзғалдилар. К.Крапива, П.Бровка, М.Танк, П.Панченко каби адиблар фронт ва партизан газеталарида фаол иштирок этиб, жангчи партизанлар қалбига йўз топувчи, уларни курашга даъват этувчи ғоявий ўткир, бадиий пишиқ асарлар ижод этдилар. Айниқса, К.Крапива сатира қуролининг фош қилувчилик кучига мурожаат этиб, ҳажвий шеърлар, масаллар ёзишга киришди.

Урушдан кейинги йилларда ”Палимя”, “Беларусь” журналлари ҳамда ”Адабиёт ва санъат”  газетаси белорус адабиётининг фаол жарчисига айланди. Я.Колас, А.Кулешов, П.Бровка, П.Панченко, М.Танк, М.Линьков, И.Шамякин, Я.Брил, К.Крапива ва бошқаларнинг асарлари илк марта шу нашрларда элга танилган. 

Шу йилларда проза жанри анча тараққий эта бошлади. И.Мележнинг ”Ботқоқдаги одамлар” романи  барчамизга таниш 20-йиллар воқеалари, янгича ҳаётнинг томир отиши, янги хулқ-атворнинг шаклланиши, синфий кураш жараёнида чиқиниқиб бораётган белорус халқи вакиллари образи яратилган. Қишлоқ ўқитувчиси Вл.Карпов жанг йиллари махсус топшириқ билан фашистлар қўли остида қолган белорус ерларига юборилади. У ”Немиганинг қонли соҳиллари” романида кўрган-билганлари асосида Минск подпольечиларининг қаҳрамонликларию фронт ортидаги халқнинг оғир аҳволи ҳақида ҳикоя қилади.

Я.Бриль ”Қушлар ва уялар” романида уруш даври ёшлари ҳаётига мурожаат қилади. Асар қаҳрамонлари Алесь Руневич ва унинг тенгқурлари урушнинг жаҳшатли гирдобида чиниқадилар. Масалан, Алесь дастлаб Польша армиясида хизмат қилади. Сўнг асир тушади ва немис концлагерида ишлайди. Кўп машаққатлар билан у ердан қочиб партизанларга қўшилади. Роман урушни лаънатловчи асар бўлиб, унда немис миллатчиларининг разиллиги ва гитлерчиларнинг вахшийлиги фош қилинган.

Белорус адабиётининг кўзга кўринган ёзувчиси И.Шамякин романнависларнинг олдинги сафида бормоқда. Унинг ”Кафт устидаги қалб” романи замонамизнинг муҳим масалаларидан бири – номлари бир вақтлар унутилган, ноҳақ қораланган айрим кишилар тўғрисидаги ҳақиқатни қайта тиклаш масаласига бағишланган. Бу роман докторлар, инженерлар, шаҳар ижроия комитетининг ходимлари ҳамда журналистларнинг ишлари ва ҳаётидан ҳикоя қилади. Романнинг бош қаҳрамони – доктор Ярош – довюрак ва қўрқмас киши. Уруш йилларида қўлга қурол олиб фашистларга қарши курашди. Кейинчалик ҳақиқат учун, чин инсонлар учун кураш олиб борди. У доктор сифатида жисмоний касалларни оёққа турғазса, инсон сифатида кишиларни руҳий иллатлардан тозалайди.

И.Новиковнинг 70-йилларда нашр этилган ”Йўллар Минскда туташади” қиссасида чехословак ва белорус партизанларининг мардлиги ҳақида ҳикоя қилинган. Унда тасвирланишича, хоинона ҳужум бошлаган немис фашистлари ўзлари билан бирга бир вақтлар чет элларга қочиб кетган сотқин белорусларни олиб келадилар – улар ёрдамида қўғирчоқ буржуа давлатини тиклашга уринадилар. Ёзувчи аниқ тарихий хужжатларга таяниб, белорус партизанларининг ана шу ватан хоинларига қарши олиб борган мардонавор курашлари  ҳақида бадиий лавҳалар чизади. Асар ёшларни ватанпарварлик руҳида тарбиялашга хизмат қилади.

В.Биков  барча қардош мамлакатлар китобхонларига ўзининг “Алп балладаси”, “Учинчи ракета”, “Фронт варақалари”, “Тузоқ” каби асарлари билан таниш. Бу китобларда ҳам уруш даҳшатларини биринчилардан бўлиб ўз таналарида синаган белорус халқининг жасорати куйланган.

60-70-йилларда белорус адабиётида ғоявий-бадиий жиҳатдан етук насрий, шеърий ва драматик асарлар кўплаб яратилди. Республикада адабий танқид ва адабиётшунослик билан шуғулланувчи  истеъдодли  кадрлар отряди етишиб чиқди. Сўнгги йилларда жадал ривожланган адабий танқидчилик намояндалари Николай ва Никифор Пашкевичлар (Азиз ва Лазиз Қаюмовлар каби), Марина Барсток, Григорий Березкин, Алесь Адамович, В.Коваленко, В.Баран каби танқидчилар томонидан ёзилган мақола, рисола ва ҳимоя қилинган диссертацияларда белорус адабиётининг муҳим назарий ва амалий масалалари кенг муҳокама қилинди. Болалар адабиёти ривожланди. Адабий таржима билан шуғулланувчи профессионал таржимонлар мактаби юзага келиб, мустаҳкамланди. Юрий Гаврук  Шекспир асарларини, Язеп Семежон Бёрнсни, Эдди Огнецвет Беранжени, Василь Семуха Гётени, Хвадерович Ш.Пётефи асарларини муваффақият билан белорус тилига ўгирдилар.

Ёзувчилар П.Бровка, М.Танк, И.Мележ энг юксак давлат мукофотлари билан тақдирландилар.

Белорус адабиёти қардош халқлар адабиётлари билан ҳамкорликда ривожланмоқда. Бу адабиёт билан ўзбек ёзувчилари ўртасида дўстона ижодий ҳамкорлик мавжуд. Белорус шоирларининг жўшқин шеърлари урушдан олдинги даврларда ҳам ўзбек китобхонларини ўзига ром қилган эди. Айниқса, Я.Купала, Я.Колас, П.Бровканинг ўрта мактаб хрестоматияларидан ўрин олган бадиий етук асарлари ёшларни одоб-ахлоқли, меҳнатсевар, ватанпарварлик руҳида тарбиялашда муҳим роль ўйнади. Я.Купаланинг ”Халққа рахмат”, “Белорус партизанларига”, Я.Коласнинг “Ватан қуёши остида” (Миртемир таржимасида), “Ўзбекистонга” (Мирмухсин таржимасида), П.Бровканинг “Юрак онти”, “Ўй”, “Эман барги”, “Ҳақиқий америкаликка” (М.Бобоев таржималарида) шеърлари ўзбек мактаб болаларига таниш.

Белоруссияда ҳам ўзбек адибларининг асарлари завқ билан ўқиб келинмоқда.

Буюк ўзбек шоири Алишер Навоийнинг юбилейлари муносабати билан унинг ўнлаб ғазаллари ва “Фарҳод ва Ширин” (М.Бажан таржимасида) достони белорус тилида нашр этилди. Сўнгги йилларда белорус китобхонлари ўзбек ёзувчиларининг ”Навоий”, “Синчалак”, “Бўрондан кучли”, “Опа-сингиллар” сингари насрий асарлар билан танишишга муваффақ бўлдилар.

Уруш йилларида Ўзбекистонда яшаб ижод этган Я.Колас, Э.Огнецвет сингари ўнлаб белорус шоирлари билан Ғафур Ғулом, Ҳамид Олимжон, Зулфиялар ўртасида дўстлик яхши натижа берди.

Э.Огнецветнинг Ўзбекистон ва унинг кишилари ҳақида яратган мазмундор шеърларини шоира Зулфия ўзбек китобхонларига етказган бўлса, Зулфиянинг бир қанча шеърлари Э.Огнецвет таржимасида белорус тилида жаранглади. Мана Огнецвет шеърларидан бири – ”Салом, Ўзбекистон”. Унда қардош белорус халқининг ўзбек халқига бўлган муҳаббат-садқатини белорус шоираси шундай ифодалайди:

Менга атлас кўйлак совға қилибсан,

Шиғиллаши менга шундай туюлди:

Шаҳрингда, Зулфия, ўйноқлаб оққан

Шўх Салор шарпаси келгандай бўлди.

Қадрдон тераклар, 

Гўзал лолалар

Сўрадилар:

   – Бизни унутмадингми?

... Шимол бўронидан елиб майишган –

Қайин новдаларин тагидан ўтиб,

Соғиниб эслайман кўм-кўк майсангни,

Қор ва совуқларни бирпас унутиб,

Чаманда гулларинг юлдуздай порлар,

Кишилар бу ҳақда бежиз демаган:

Ўзбекистон сувин бир ичган одам

Умр бўйи қўмсар, унутмас экан.

... Ўтган оғир йиллар у ерда яшаб,

Иккинчи ватаним,

Дедим у юртни.             (М.Бобоев таржимаси)

50-80-йиллар давомида  ҳар бир республикада мунтазам равишда қардош халқлар адабиёти ва санъати хафталиклари ва ўн кунликлари – декадалари бўлиб турди. Худди шунингдек Белоруссияда ўзбек адабиёти ва санъати, Ўзбекистонда белорус адабиёти ва санъати декадалари ўтиб турди. Халқлар байрамига айланиб кетадиган бу тадбирлар муносабати билан ўзаро адабиёт асарлари алмашинар, таржима қилинар, тадқиқот ишлари олиб борилар, таржима тилларида китоблар нашр этилар, мақолалар ёзилар эди.Энди шу анъаналарни яна тиклаш керакка ўхшайди.

ТОПШИРИҚ. Якуб Коласнинг қуйидаги шеърини лингвоуслубий томондан таҳлил қилинг.

ЎЗБЕКИСТОНГА

Пайти етди, жўнаймиз бу чоғ,

Ўзбек ери, азизсан мунча!

Жуда оғир қардошга айтмоқ:

Хайр энди, хайр кўргунча!

Бошқа осмон менинг тепамда,

Баҳор, ёрқин чироқлар ва мен…

Бунда майин чодир – капамда

Кўз олдимда жонланасан сен!

Бутун қалб-ла сезиб тураман,

Кенг далалар – эй тенгсиз чаман.
Чўққилари нурда болқиган

Тоғларингни қучиб ўпаман.

Хотирамда шаҳар ва боғлар –

Кийиб олган ям-яшил либос.
Ариқчалар, лиммо-лим Салор,

Қатор теракларга виқор хос.

Хотирамда сокинликк қасри,

Қор қўйнида у гўзал Чимён.

Юрак бўлган сенингасиринг,

Эй тоғ эли, жон Ўзбекистон.

Жанг йиллари, оғир кунларда, 

Сен  бизларни олдинг бағрингга.

Қўшиқни ҳам куйладик бирга, 

Сен чорладинг юрак – боғингга.

Қилични ҳам ясадик бирга,

Ёв бошини кессин деб жангда.

Қувват, оташ бердинг сен дилга,

Ўзбек иним , сен доим жонда!

Яна учди ҳаётбахш еллар,

Бу муаззам еримиз узра.

Қабул этгин қўшиқни, йиллар

Дўстлик ўтин совутмас сира,

Хайрлашмоқ қўшиғимдимр бу!  (1943)

3. МОЛДАВАН АДАБИЁТИ

Молдаванлар узоқ вақт 1940 йилгача ҳозирги Молдова ва Руминия республикалари худудида яшаб келганлар. Халқ кўпроқ боярлар Руминияси  зулми остида ҳаёт кечирди. Уруш арафасида улар яна собиқ Иттифоқ таркибига киритилди. Шунингдек бу халқ адабиётининг шаклланиши ва ривожланиши ҳам жуда нотекис кечди. 

Бу адабиёт ўзига хос мураккаб тараққиёт йўлини босиб ўтди. Чунончи, милодий II-III асрларда молдаван халқининг тили ва адабиёти тараққиётига юнон тили ва адабиёти кучли таъсир ўтказган бўлса, V асрдан кейин, унинг миллий адабиёт бўлиб шаклланиши жараёнида славян халқлари, айниқса, рус, украин халқларининг тили ва адабиёти катта роль ўйнади.

Молдаван адабиётининг илк намуналари ҳам халқ оғзаки ижоди асарлари шаклида вужудга келди, фольклорга оид ажойиб ёдгорликлар узоқ асрлар давомида ёзма адабиётнимнг, айниқса, ундаги демократик йўналишнинг тараққиёти учун муҳим манба бўлиб хизмат қилди. Молдаванлар яратган мавсум-маросим қўшиқлари, эртаклари билан славян халқлари фольклори мотив ва сюжетларининг ўхшашлиги бу халқларнинг узоқ замонлардан буён ўзаро яқин иқтисодий-маданий алоқада бўлганликларини тасдиқлайди.

Молдаванлар жуда бой халқ оғзаки ижодига эга. Меҳнаткаш халқ яратган эртак ва қўшиқларда Фэт-Фрумос ва Иляна-Косьнязяна сингари тадбиркор, доно ва жисмонан соғлом қаҳрамонлар образи яратилган. Ҳикматли сўз ва мақолларда халқнинг қадимий ҳаёт тажрибаси ва фалсафаси ўз аксини топган.

Молдаван фольклорига хос жанрлардан бири халқ балладалари, аниқроғи, халқ достонлари бўлиб, уларда турли ижтимоий табақалар ҳаёти, халқ оммасининг ўз озодлиги учун кураши ёрқин акс эттирилган. Чўпонлар ҳаётига бағишланган “Миорица”, турк истилочиларига қарши курашчи, қасоскор гайдукларнинг мардлигини тасвирловчи “Паҳлавон Груя Грозован”, “Груя ва Новак”, “Дончила”, “Бужор” ҳамда гайдук Кордяну ҳақидаги балладалар халқ орасида жуда машҳурдир. Бу балладалар билан ўзбекларнинг “Алпомиш”, туркман ва озарбайжонларнинг “Гўрўғли” (“Кўрўғли”), қирғизларнинг “Манас”, қозоқларнинг “Қўбланди ботир” каби халқ достонлари ўртасида кўп ўхшаш мотивлар борлиги диққатга сазовор.

IX-XI асрларга келиб ҳозирги Молдавия ерлари Киев Руси таркибига кирди. XII-XIII асрларда эса бу ерлар Киев-Волинский князлиги ихтиёрига ўтди. XIV асрда мустақил Молдавия  князлиги ташкил топгач, славян тили черков, давлат тили ва адабий тил бўлиб қолди. Бу молдаванлар билан  славян халқлари ўртасида моддий-маънавий яқинлик  мавжудлигидан гувоҳлик берар эди. XIV-XVII асрларда славян тилида яратилган  қадимги молдаван адабиёти диний мазмундаги адабиёт эди. “Авлиё ва жафокаш Иоанн Новий” номли  биринчи диний оригинал асар ана шу адабиётнинг йирик вакили  ва тарғиботчиси Григорий Цамлак томонидан ёзилган эди. Тарихий-бадиий адабиётнинг илк ёдгорликлари  бўлган молдаван йилномалари ҳам шу аспрларда славян тилида яратилган. Ҳатто таржима асарларида ҳам славянларнинг таъсири сезила бошлади. 

Бу даврда вужудга келган бир қанча йилномалардан молдаван, рус ва украин халқлари дўстлиги ҳамда ўзаро ҳамкорлиги ҳақида, Богдан Хмельницкий, Петр I ларнинг фаолиятига доир қимматли маълумотларни топиш мумкин.

XVII аср Дунай бўйи князликларида гуллаган ўрта аср адабиёти Уреке, Мирон Костин, Некулче каби забардаст йилномачилардан ташқари, Николай Милеску Спафарий ва Дмитрий Кантемирга ўхшаш дунёга машҳур донимшманд ёзувчиларни ҳам етиштирди.

XVIII асрнинг иккинчи ярмида Молдавияда француз маърифатпарварлари ҳамда А.Н.Радишчев каби  рус демократ ёзувчиларининг асарлари таржима қилинди. Бундан ташқари молдаванлар М.В.Ломоносов, Г.Р.Державин, И.А.Крилов, А.С.Пушкин, М.Ю.Лермонтов асарларини она тилида ўқиш имкониятига эга бўлдилар. 

XIX асрнинг 30-йилларида Молдавия мактабларида она тилида ўқитиладиган бўлди. Биринчи театр томошалари кўрсатилди. ”Румин болариси” номли газета нашр этила бошлади. Шоир ва ёзувчилар асарларидан парчалар эълон қилиб турган бу нашр  молдаван адабиёти тараққиётида катта рол ўйнади.

40-60-йилларда ҳозирги замон молдаван тилиши шакллантириш  учун кураш қизиб кетди. В.Александри, К.Негруци ва А.Руссо сингари прогрессив ёзувчилар турли реакцион оқимларга қақшатғич зарба бериб, она тилининг софлигини ҳимоя қилдилар. Уларнинг биринчиси, Василе Александри аввал Яссида, кейинчалик Парижда тиббиёт, математика ва ҳуқуқ фанларини ўрганган бўлса-да, ватанига қайтгач, кўпроқ адабиёт билан шуғулланди. У 1848 йил революциясида фаол қатнашди. Революция енгилгач, Ғарбий Европа мамлакаларини кезиб чиқди, кўп маслакдошлари билан танишди. Унинг шу даврда яратган ”Молдавия билан ҳайрлашув”, “Руминиянинг уйғониши” номли шеърларида ватанга муҳаббат ҳис-туйғулари ўзининг чуқур ифодасини топди. 60-йиллардан бошлаб у сиёсий курашдан четланиб, адабий-ижодий ишга берилди. Унинг шеърияти ижтимоий ғоялар билан суғорилган халқ қўшиқларини эслатарди. Александри ҳажвий, тарихий драмалардан иборат 50 дан ортиқ саҳна асари ёзди. Улада замонаси хукмрон доираларининг ахлоқи, нодонлиги, фаросатсизлиги фош қилинар  ҳамда ватанпарварлик ғоялари ташвиқ этиларди.

Рус революцион-демократлари анъаналарини давом эттирган ёзувчилардан Б.Хашдеу санъат халққа хизмат қилиши керак деган  талабни кўтариб чиқди. У ўз истеъдодини давлатмандлар пулига сотувчи ёзувчиларни қаттиқ қоралади. Хашдеунинг фикрича, мазмун ва шакл новатори, шериятни юқори поғонага кўтарган ҳақиқий ёзувчилардан бири Михай Эминескудир. 

Эминеску 1850 йил 15 январда Молдованинг Ботошан шаҳарчасида дунёга келди. У оиладаги еттинчи фарзанд эди. Бошланғич таълимни Черновици шаҳрида ола бошлади, лекин камбағалчилик уни мактабни ташлаб уйига қайтишга мажбур қилди. 16 ёшида унинг шеъри мактаб тўпламди босилди. 17 ёшида сайёх артислар гуруҳига қўшилиб ишлай бошлади. Суфлерлик қилди, меҳмонхонада отбоқарлик қилди, Журжу портида юк ташиди. Артистлар билан Молдова, Трансильвания, Буковина, Валахия шаҳарларини кезиб чиқди. Ва ниҳоят унинг ўқишни давом эттиришга имконият туғилгандай бўлди. 5 йил Вена ва Берлин университетларида фалсафа билан шуғулланди, адабиётни, Кант, Гегель, Шопенгауэр, Маркс Энгельс асарларини ўрганди, фалсафа доктори илмий даражаси ни олиш учун диссертация ёзди, лекин ҳимоя қилишга улгурмади. Ватанига қайтгач, Эминеску румин халқ шеърияти намуналарини йиғишга киришди. Бу иш унинг бадиий ижодига ҳам сезиларли таъсир қилди. Ёзган шеърий асарларида фольклор мотивлари, оҳанги, тузилиши, таркиби, ўзига хос хусусиятлари кўриниб турарди. “Кэлин” ёки “Паҳлавон йигит”, “Лучафэр” поэмаларини эртак ўқигандай ўқийсиз. Эминескунинг таржималари ҳам асосан эртаклардан иборат. У Пушкиннинг барча эртаклари таржима қилди, лекин улар нашр қилинмай, қўл ёзмадалигича йўқолди. Шоирнинг яқин бир дўсти унинг мингта қўл ёзмаси босилмай қолди, деб маълумот берса, шоир ижодининг тадқиқотчилари унинг вафотидан кейин 15 минг варақдаги юзта шеър муаллиф ҳаётлигида Дунё юзини кўрмади дейди. Эминеску Пушкин эртакларидан ташқари унинг ”Ҳайкал”, “Овидийга”         шеърларини ҳам она тилига ўгирди. Асарлар тарихи ҳам Эминеску ҳаётига оҳангдош. Икала шеърда ҳам шоирларнинг фожиали тақдириҳақида сўз боради. Қора денгиз бўйларига сургун қилинган Қадимги Рим шоири Овидий Назон қачонлардир Эминеску юртида сарсон-саргардонликда шеълар ижод қилган. Бессарабияга сургун қилинган Пушкин ҳам Овидийнинг бу аччиқ тақдирини қаламга олган. Эминеску бу икки буюк шоир овозини эшитиб ўзи ҳам жўр бўлгиси келиб, Пушкин шеърини таржима қилади.                 

У ўз замонасининг ҳис-ҳаяжонини шеър билан ифодалай олди. Шеъриятнинг мавзусини бойитди, шаклини ихчамлаштирди. Унинг ижоди халқ ҳаёти ва тарихи билан чамбарчас боғланган, асарларнинг тили сода, услуби равон эди. Шоир ликасида жонажон ўлка тасвири билан пок севги тасвири ҳар доим бир-бирини тўлдириб туради. Турмуш қийинчиликлари, моддий етишмовчилик, касалмандлик шоирни синдирди. У 39 ёшида – 1889 йил 15 июнида вафот этди. Юртдоши шоир Михаил Садовянунинг айтишича, “шу қисқа ҳаёти давомида Михай Эминеску шеърият санъатини ҳалигача, ундан кейин ҳеч ким эгалламаган чўққига олиб чиқди. Бу санъатни у янги ритм, янги қофия, янгича бадиий ифода воситалари билан бойитди. У оддий сўзларга ҳам янги мазмун ва ажойиб тасвирийлик, ҳиссиётларга – бетакрор теранлик, фикрларга – чексиз уфқ бахш этди”. “Шоирнинг жаҳон аҳамиятига эгалиги ҳам шунда эмасми?”– деб баҳолайди И.Л.Андроников Эминескунинг ”Лирика”  китобига ёзган сўз бошида

Истеъдодли адиб И.Крянгэ Эминеску бошлаган ишнинг изчил давомчиларидан бири эди. У адабиётда эртак устаси бўлиб танилди. Крянгэнинг бессараб, рус ва украин эртаклари сюжети асосида ёзилган эртакларида мавжуд ижтимоий тузумдаги тенгсизлик танқид қилинди.

Ҳозирги молдаван адабиётининг шаклланиши ва ривожланишида илғор рус адабиёти, хусусан М. Горький ва В.Маяковскийлар ижоди кучли таъсир ўтказди. Молдаван ёзувчилари А.С.Пушкин, Л.Н.Толстой, А.П.Чехов, А.М.Горький, В.В.Маяковский, П.Тичина каби сўз усталарининг асарларини молдаван тилига таржима қилиш жараёнида улардан бадиий маҳорат сирларини ўргандилар.

30-йиллар молдаван адабиётида шеърият билан бирга проза ва драматургиянинг жанрларининг ҳам равнақ топган даври бўлди. Бадиий прозанинг тараққиётида ёзувчилардан Д.Милев, Н.Марков, И.Каннларнинг ҳиссаси катта бўлди. Булар дастлабки ҳикоя, повесть ва романларида халқ ҳаётини ҳаққоний ёритишга интилдилар. Ижобий қаҳрамон образини яратиш орқали улар ўз халқини маънавий-маданий идеаллар руҳида тарбиялашни асосий вазифа деб белгиладилар.

Молдаван драматургиясининг илк асарлари 30-йилларда турли шаҳар ва қишлоқларда ташкил топган ҳаваскорлар бадиий тўгараклари учун ёзилган бир пардали пьесалардан иборат эди. Кейинчалик театрлар репертуарини мазмундор оригинал пьесалар билан бойитиш мақсадида энг яхши саҳна асари учун танлов эълон қилинди. Натижада 5-6 йил ичида тарихий ва замонавий мавзуда бир неча пьесалар яратилди. Улар асосида янги спектакллар қўйила бошланди. Бу асарлар қишлоқ хўжалигини коллективлаштириш, маданий инқилоб, одоб-ахлоқ, ватанпарварлик каби долзарб масалаларни ёритишга бағишланди. Бундай асарларни сахналаштириш ёш молдаван миллий театри санъатини тараққий эттиришда катта рол ўйнади.

Немис фашистлари томонидан уруш бошланганда молдаван ёзувчиларидан П.Крученюк, Ф.Пономарь, Л.Барскийлар қўлга қурол олиб душманга қарши жангга отландилар. Е.Буков, А.Лупан, Б.Истру каби сўз усталари ўзларининг ватанпарварлик, қаҳрамонлик ғоялари билан суғорилган

